
అష్టాంగయోగసారము








    కూటస్థుఁడనఁబడు, పాటింపఁ బరమాత్ముఁ

        డతఁడె, పరేశ్వరుం డతఁడె గురుఁడు

    పురుషోత్తముఁడు సర్వపూర్ణుఁడౌ బ్రహ్మాంశ

        జుండనఁదగిన జీవుం డవిద్య

గీ॥ నంటి పరిమితిలేని దేహంబులందుఁ

    జొచ్చి వెడలుచు బహుమోహశోకవార్డు

    లందు మునుఁగుచుఁ దేలుచు నహముఁ బెంచి

    భూరికర్మంబు లొనరించి పుట్టు గిట్టు॥



వ॥ అట్టి జీవుం డవిద్యోపాధిచేత భిన్నుండగుచు ననేకదేహంబు లెత్తుచుండు, నందుఁ గొన్నిదేహంబులందుండి మిక్కిలి పాపకర్మంబులు చేసి యధోగతి నొందుచు నిష్కామపుణ్యకర్మంబులు చేసి యూర్ధ్వగతిఁ బొందుచుఁ బుణ్యపాపమిశ్రకర్మంబులు చేసి సుఖదుఃఖంబు లనుభవింపుచు మర్త్యలోకంబునఁ బుట్టుచు గిట్టుచు నుండు నందుఁ గొందఱు కామభోగాదిసక్తులై యుందురు మఱియును.



ఉ॥ కామముచేఁ గ్రతుప్రముఖకర్మము లొప్పుగ నాచరించి సు

    త్రామపురాదిలోకములఁ దక్కగఁజేరి సుఖంబు లొంది యం

    దేమఱియున్న పుణ్యతతు లెప్పుడు నాశమునొందు నప్పుడే

    భూమినిఁ బుట్టి క్రమ్మఱను బోవుచు వచ్చుచునుందు రెప్పుడున్॥



వ॥ అందుఁ గొందఱు యోగాభ్యాసనిష్ఠులై సత్పదంబు నొందుదురనిన విని భూదేవి యిట్లనియె.



గీ॥ ఘనతరములైన యోగప్రకారములను

    దేవ సత్కృపతో నాకుఁ దెలుపవలయు

    ననుచుఁ బ్రార్ధింప ముదమంది యా వరాహ

    దేవుఁ డిట్లనె నాభూమిదేవి కపుడు॥

		 ఈ పేజీలో చివరి మార్పు 27 అక్టోబరు 2020న 00:25కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

